
                Wakaf Antara Realiti dan Prospek...



วากัฟ (การบริจาคเพื่อสาธารณะประโยชน์) แนวคิดกับการปฏิบัติจริงในสังคมมุสลิมปัตตานี
บะห์รุดดีน บินยูโซ๊ะ
อาจารย์ประจำสาขาวิชาอุศูลุดดีน (หลักการศาสนาอิสลาม) คณะอิสลามศึกษา มหาวิทยาลัยอิสลามยะลา
บทคัดย่อ

วากัฟ (การบริจาคเพื่อสาธารณะประโยชน์) เป็นแนวปฏิบัติตามซุนนะห์ที่อิสลามให้การสนับสนุน และได้มีการปฏิบัติตั้งแต่ในสมัยของท่านศาสดามุฮัมหมัด ( และเหล่าสาวกของท่านทั้งหลาย, บรรพชนรุ่นหลัง จนกระทั่งได้ถึงวันนี้ วากัฟเป็นการร่วมทรัพย์สมบัติกับผู้อื่น เพื่อให้เกิดผลประโยชน์อันดับแรกคือเพื่อเป็นการฟื้นฟูประชาชาติ, บทความฉบับนี้เพื่อศึกษาถึงแนวคิดที่เกี่ยวข้องกับการวากัฟกับแนวปฏิบัติจริงในสังคมมุสลิมปัตตานี และเพื่อบรรลุผลตามเป้าหมายที่ได้วางไว้ในภาคหน้าต่อไป 
คำสำคัญ: วากัฟ, แนวคิด, การปฏิบัติจริง, สังคมมุสลิม

The concept of wakaf, reality implementation in Patani

ABSTRACT

The Wakaf  is a sunnah practice encouraged in Islam, from time of the Prophet (, followed by his companions, and generations  later and continues to now. And wakaf as well as sharing wealth with the other person to be the main source for the development Umah. This article will to look back to the concept of wakaf, reality implementation in Patani, and the chances for success in the future.

Wakaf Antara Realiti dan Prospek Dalam Masyarakat Islam Patani

ABSTRAK
Wakaf  adalah satu amalan sunnah yang digalakkan dalam Islam, dan digiatkan sejak dari zaman Rasulullah ( , diamalkan oleh para sahabat, generasi-generasi kemudian dan berterusan hingga ke hari ini. Wakaf juga sebagai perkongsian harta kekayaan seorang dengan orang yang lain supaya menjadi sumber utama dalam membangun dan memajukan umat. Makalah ini akan cuba melihat kembali konsep tentang wakaf, realiti pelaksanaan wakaf dalam masyarakat Islam Patani, dan pe​luang untuk mencapai kejayaan pada masa akan datang. 

Kata Kunci: wakaf, realiti, prospek, masyarakat Islam. 

Pendahuluan 
Amalan wakaf merupakan salah satu ibadah yang menghampirkan diri pewakaf  dengan Allah (  menerusi harta-harta dan kekayaan. Wakaf juga merupakan salah satu ibadah yang diamalkan pada zaman awal Islam yang disyarakkan oleh Allah ( .  Dengan itu, wakaf menjadi sebagai tradisi amalan para muslimin sama ada kalangan pemerintah,  hartawan-hartawan dan rakyat biasa yang dilakukan secara meluas,  terutamanya di negara-negara Arab dan Asia Tengah.  Di negara Arab terdapat sangat  banyak harta wakaf dan tidak terurus menyebabkan penubuhan kementerian khas untuk mengawal  dan mengendalikan urusan harta wakaf itu . 

Makalah ini, penulis cuba meninjau kembali tentang konsep wakaf, bagaimana amalan dan pelaksanaan wakaf dalam masyarakat Islam Patani, dan  sejauh manakah pe​luang  untuk membangun serta menjayakan  harta wakaf  pada masa akan datang  untuk memajukan  sosioekonomi umat Islam dalam masyarakat Patani. Bagi memenuhi tujuan penulisan makalah ini, penulis mengemukan pelaksanaan harta wakaf umat Islam Patani berdasarkan pemerhatian, pengalaman  dan pengamatan  dari penulis untuk menjadi bahan pembicaraan kali ini. 

Pengertian Wakaf

Wakaf asal dari kata bahasa Arab, dari sudut bahasa wakaf memberi erti: al-Habs (الحبس) bererti Menahan, dan al-Man’ (المنع) bererti Menghalang  (Ibn Manzur, 1990: 9/359)

Ulama’ Fiqh mentakrifkan wakaf mengikut istilah bahasa dengan al-Habs, kerana perkataan ini lebih hampir kepada pengertian syarak. ( al-Khatib al-Syarbini, 2004 : 2/485) 

Mankala wakaf dari sudut Istilah ialah suatu bentuk penyerahan harta sama ada cara sareh atau kinayah, kemudian harta itu ditahankan sesiapa mengambil  manfaat darinya kecuali diberi untuk kebajikan sama ada berbentuk umum atau khusus. 

Wakaf  juga boleh dimaksudkan dengan apa-apa harta yang ditahan oleh pewakaf ke atas harta tersebut daripada sebarang urusan;  jual beli, pewarisan, hibah dan wasiat di samping mengekalkan sumber fizikalnya, untuk kebajikan dengan niat mendekatkan diri pewakaf kepada Allah (.

Wakaf juga dikenali sebagai sedekah jariah (Al-Khatib al-Syarbini, 2004 : 2/485) iaitu suatu ibadah yang berbentuk penyerahan harta yang dimiliki dengan niat mendekatkan diri dengan Allah ( bagi tujuan kepentingan umat. Dengan itu, ibadah wakaf merupakan amalan jariah berbentuk kekal yang diberikan ganjaran pahala berterusan kepada para pewakaf sehingga ke hari kiamat.

Dalil Pengsyariatan Wakaf 

Ada beberapa dalil yang menetapkan syariat Wakaf

1). Al-Quran, Allah ( telah berfirman:
﴿مَثَلُ الَّذِينَ يُنفِقُونَ أَمْوَالَهُمْ فِي سَبِيلِ اللَّهِ كَمَثَلِ حَبَّةٍ أَنْبَتَتْ سَبْعَ سَنَابِلَ فِي كُلِّ سُنْبُلَةٍ مِائَةُ حَبَّةٍ وَاللَّهُ يُضَاعِفُ لِمَنْ يَشَاءُ وَاللَّهُ وَاسِعٌ عَلِيمٌ﴾
Bermaksud: Bandingan orang yang membelanjakan hartanya pada jalan Allah (perbelanjaan derma) ialah seperti sebiji benih yang tumbuh dan menerbitkan tujuh tangkai; tiap-tiap tangkai itu pula mengandungi seratus biji. Dan (ingatlah) Allah akan melipatgandakan pahala (ganjaran) bagi sesiapa yang dikehendaki-Nya dan Allah Maha Luas (rahmat) kurnia-Nya lagi Maha Mengetahui”. (Surah Al-Baqarah, 2 : 261)

Ayat diatas menggambarkan bagi orang mengerja kebaikan, tetap ia akan ditambahkan  kebaikan itu, seperti juga orang-orang yang membelanjakan harta mereka pada jalan Allah (  pada bidang kebajikan dan kebaikan, tetap Allah ( akan menggandakan kebaikannya, kerana jalan Allah ( semuanya benar dan betul.   Mereka ini seperti orang-orang yang menanam satu bijian pada bumi yang subur, tetap bumi itu akan menumbuh tujuh tangkai, bagi setiap tangkai mengandungi seratus  bijian  dan dari bijain itu akan keluar buah buahan yang sangat banyak ( Abdulkarim al-Khatib, nd. : 1/333).  Begitu juga orang-orang  yang berwakaf  hartanya  pada jalan Allah ( tetap dia akan dapat ganjaran kebaikan yang sangat banyak.

Allah ( berfirman:
﴿ يَا أَيُّهَا الَّذِينَ آمَنُوا أَنْفِقُوا مِنْ طَيِّبَاتِ مَا كَسَبْتُمْ وَمِمَّا أَخْرَجْنَا لَكُمْ مِنَ لْأَرْضِ﴾

Bermaksud: Wahai orang yang beriman, hendaklah kamu belanjakan sebahagian dari yang baik daripada apa yang kamu usahakan, dan sebahagian daripada yang kami mengeluarnya untuk kamu dari bumi. (Surah Al-Baqarah, 2: 267)
Ayat ini menyuruh orang-orang beriman supaya mereka belanjakan sebahagian dari harta yang baik bagi mereka pada jalan Allah (,  kerana Allah ( adalah Tuhan yang sangat baik, dan Dia tidak akan menerima harta yang dibelanjakan pada jalanNya kecuali harta yang baik.  Pada ayat ini Allah ( tidak menerangkan  jenis-jenis perbelanjaan yang tertentu pada jalanNya, maka sudah pasti amalan  wakaf termasuk  juga dalam jenis perbelanjaan pada jalan Allah (. Degan itu para pewakaf  seharusnya  berikan harta-hartanya yang baik untuk meningkatkan kedudukan umat Islam dalam masyarakat ini, begitu juga orang-orang  yang berwakaf  harta  pada jalan Allah (  tetap dia akan dapat ganjaran kebaikan yang sangat banyak.

Allah ( berfirman lagi:
﴿لَنْ تَنَالُوا الْبِرَّ حَتَّى تُنْفِقُوا مِمَّا تُحِبُّونَ وَمَا تُنْفِقُوا مِنْ شَيْءٍ فَإِنَّ اللَّهَ بِهِ عَلِيمٌ﴾
Bermaksud: Kamu sekali-kali tidak sampai kepada kebajikan (yang sempurna),sebelum kamu enafkahkan sehahagian harta yang kamu cintai. Dan apa saja yang kamu nafkahkan maka sesungguhnya Allah sangat mengetahuinya”. (Surah Al-Imran, 3: 92)  

Mengikut al-Khatib al-Syarbini (2004: 2/485) berkata: Talhah ( apabila mendengar ayat ini, baginda terus wakaf hartanya pada jalan Allah (,  imam al-Qurthuby berkata: Talhah ( adalah seorang Ansar yang paling banyak miliki kebun kurma di Madinah. Antara kebun yang dia sayangi ialah Bi’ruha’ ( بئرحاء ) yang terletak berhadapan dengan masjid. Rasulullah (. sendiri pernah mengunjunginya dan meminum airnya yang sangat bersih. Apabila firman yang tersebut diatas itu diwahyukan, maka Talhah ( berkata kepada Rasulullah ( : Sesungganya harta yang paling aku sayang ialah Bi’ruha’, dan sesungguhnya hartaku di Bi’ruhu’ itulah yang ku wakafkan pada jalan Allah ( (al-Qurthuby, 1985 : 4/132) 

2). Hadith Nabawi, dari Abu Hurairah (, Rasulullah ( bersabda: 

"إذا مات الإنسان انقطع عنه عمله إلا من ثلاثة : صدقة جارية، أو علم ينتفع به، أو ولد صالح يدعو له"
Bermaksud:“Apabila mati oleh seorang manusia, akan terputuslah amalannya kecuali tiga perkara: sedekah jariah, ilmu yang dimanfaatkannya dan anak yang soleh yang mendoakannya” (Muslim, 1983 : 6/85, Kitab al-wasiah, Bab Ma Yulhaqu al-Insan min al-Thawab ba’d Wafatihi)

Menurut al-Khatib al-Syarbini (2004: 2/485) sedekah jariah dimaksudkan di sini ialah menanggung makna wakaf bukan yang lain. dengan itu barangsiapa wakaf   hartanya  pada  jalan Allah (, tetap ia akan dapat ganjaran selama lamanya walaupun dia mati. 

Hadith  riwayat Muslim dari Ibni Umar  ( dia berkata: Umar telah mendapat sebidang tanah di Khaibar,  dia datang kepada Nabi( untuk minta pandangan tentang tanah itu, maka katanya yang bermaksud: “Wahai Rasulullah sesungguhnya aku mendapat sebidang tanah di Khaibar, di mana aku tidak mendapat harta yang lebih berharga bagiku selain daripadanya, (walhal aku bercita-cita untuk mendampingkan diri kepada Allah ( apakah yang hendak engkau perintahkan kepadaku dengannya?” Maka sabda Rasulullah (. kepadanya yang bermaksud: “Jika engkau hendak tahanlah (bekukan) tanah itu, dan sedekahkan manfaatnya.”  Maka Umar ( pun sedekahkan manfaatnya dengan syarat tanah (maukuf) itu tidak boleh dijualbeli, tidak dihibahkan (beri) dan tidak diwariskan (dipusakai). Tanah itu diwakafkan kepada  fakir miskin, kaum kerabat, memerdekakan hamba sahaya, sabilillah, ibnis sabil dan tetamu. Dan tidak ada halangan bagi orang yang menguruskan (yang diberi kuasa menjaganya yakni Nazir) untuk mengambil upah sebahagian darinya dengan cara yang wajar dan mengambil upahnya tanpa menganggap bahawa tanah itu miliknya sendiri. (Muslim, 1983 : 6/86, Kitab al-Wasiah, Bab al-Wakf).

Hadith ini para fuqaha menetapkan 3 peraturan wakaf yang perlu diambil kira dalam suatu pelaksanaan wakaf, iaitu; Harta wakaf tidak boleh dijual, tidak boleh diberikan hibah kepada orang lain, dan tidak boleh diwarisi.

Selain dari itu, Jabir berkata: Tiada seorangpun dari sahabat Nabi ( yang memiliki kemampuan dan kelapangan rezeki, kecuali mereka mewakafkan harta mereka pada jalan Allah. (al-Khatib al-Syarbini, 2004 : 2/485).

Rukun Wakaf
Amalan wakaf  atau wakaf mempunyai rukun-rukun tertentu  iaitu; 

1.  Pewakaf (wakif).  Syarat-syarat pewakaf adalah:

a) Mestilah memiliki harta secara penuh  yang ingin diwakafkan, bererti  dia bibas untuk  mewakafkan harta itu kepada sesiapa atau mana-mana badan yang ia kehendaki. 

b) Mestilah pewakaf itu sempurna akal dan waras pemikirannya. 

c) Sampai umur atau baligh. 

d) Mestilah pewakaf  itu orang merdeka, bukan hamba sahya bagi orang lain. 

e) Pilihan sendiri untuk berwakaf, iaitu tidak dipaksa oleh sesiapa.

2. Harta yang diwakafkan (Mawquf).

a) Harta itu mestilah benda-benda  yang dapat diambil faedah dan manfaat darinya. 

b) Harta yang diwakaf itu mempunyai nilai harganya (mutaqawwim). 

c) Harta yang diwakafkan itu adalah milik sempurna oleh orang yang berwakaf. 

d) Diwakafkan untuk  tujuan yang baik sahaja dan tidak menyalahi syarak. 

e) Harta yang dapat diserahkan dan bukan harta ditahan seperti harta orang muflis dan harta anak yatim

3.  Penerima wakaf (Mawquf ‘Alaih).

a) Orang yang boleh memiliki harta (ahlan li al-tamlik), iaitu; orang Islam, merdeka dan kafir zimmi boleh memiliki dan menerima manfaat harta wakaf. Manakala orang yang tidak sempurna akalnya, hamba sahaya, dan orang gila tidak boleh menerima wakaf. 

b) Penerima wakaf mampu menjadikan manfaat wakaf sebagai mendekatkan diri (taqarrub) kepada Allah ( dan perkara ini hanya ditujukan untuk kepentingan Islam dan umatnya sahaja.

4.  Penyataan wakaf (Sighah wakaf). Pernyataan wakaf yang dibuat boleh sahaja secara lisan atau tulisan atau perbuatan, melalui lisan boleh dilafaz secara soreh atau kinayah;- 

a) Lafaz soreh iaitu lafaz yang jelas membawa maksud yang tertentu sahaja seperti  “Saya mewakafkan rumah saya untuk orang-orang fakir”. 

b) Lafaz kinayah iaitu lafaz yang membawa banyak maksud seperti “Hartaku adalah sedekah kepada fakir miskin”. 

c) Manakala wakaf melalui perbuatan ialah; perbuatan yang dilakukan dalam melaksanakan waqaf. Contohnya, seseorang mendirikan masjid (Bahauddin AbdulRahman bin Ibrahim al-Maqdasi, 2001: 1/427) dan mengidupkan masjid tersebut dengan amalan– amalan ibadah seperti solat berjemaah, majlis ilmu, kelas fardhu ain dan sebagainya.

Konsep Wakaf

Dalam amalan wakaf mesti sempernakan konsep-konsep berikut; (Amir abdulAziz, 1999 : 3/1636) 

a) Wakaf hendaklah terputus hak milik atau sebarang tuntutan balik daripada pewakaf selepas ikrar lafaz wakaf. 

b) Wakaf hendaklah terdiri daripada harta-harta yang memberi manfaat atau faedah darinya. 

d) Wakaf hendaklah terdiri daripada harta-harta yang berkekalan ainnya(fizikalnya) 

e) Wakaf hendaklah dibuat secara berkekalan tanpa dihadkan sesuatu tempoh masa tertentu.

f) Wakaf hendaklah dibuat untuk tujuan kebajikan menurut hukum syarak.
Jenis Wakaf

Wakaf dibahagikan kepada 2 bahagian iaitu: wakaf zurri (ذري) iaitu wakaf untuk keluarga atau keturunan dan wakaf khairi (خيري) iaitu wakfa untuk kebajiakan umum, dan wakaf khairi pula dibahagikan kepada 2 bahagian pula, iaitu:

1. Wakaf Khas, iaitu pewakaf mewakafkan hartanya bertujuan tertentu seperti membina masjid, sekolah agama dan sebagainya.

2. Wakaf Am, ialah pewakaf mewakafkan hartanya untuk tujuan kebajikan Islam semata-mata tanpa ditentukan tujuan yang khusus.

Contoh  pelaksanaan wakaf di negera Malaysia.

Sebenarnya negera Malaysia adalah sebuah negera yang mempunyai suasana dan kehidupan umat Islam berhampiran dengan kehidupan umat Islam di dalam masyarakat Islam Patani. Pelaksanaan wakaf dalam masyarakat Islam di Malaysia telah wujud sejak sekian lama dan telah bermula sejak permulaan datangnya Islam. Para pedagang Islam, pemerintah dan hartawan mereka telah mewakafkan tanah-tanah untuk dijadikan tapak masjid, tempat pengajian Islam, tanah perkuburan dan sebagainya, untuk kegunaan dan faedah umat Islam. Perkembangan tersebut bolehlah digambarkan melalui fakta-fakta berikut:

1. Negara Malaysia memiliki tanah wakaf yang amat banyak dan jika dibangunkan boleh memberi saham kepada pembangunan ekonomi umat Islam khasnya dan negara amnya. Keluasan tanah wakaf di Malaysia ialah sebanyak 20,735.61 ekar dimana sebanyak 14,815.787 ekar  wakaf khas dan 5,919.83 ekar wakaf am. Negeri Johor adalah negeri yang paling banyak memiliki tanah wakaf diikuti oleh Perak dan Pahang. (Mohd Nazri Chik, 2007 dari internet)

2. Selain daripada wakaf tanah, terdapat banyak institusi pendidikan di Malaysia yang terus memberi bakti di atas asas wakaf seperti Madrasah al-Attas di Pekan, Madrasah al-Attas di Johor, Sekolah Agama Arab Al-Masriyah di Bukit Mertajam, Madrasah Khairiah Islamiah di Kepala Batas, Madrasah Masyhor al-Islamiyyah di Pulau Pinang, Maahad al-Yahyawiah di Padang Rengas, Perak, Maahad al-Ihya’ al-Syarif di Gunung Semanggol, Maahad Mahmud di Alor Setar, Kolej Islam Sultan Alam Shah di Kelang dan lain-lain lagi. (Mohd Nazri Chik, 2007 dari internet)

3. Negara Malaysia ada perundangan tentang wakaf yang rasmi dan sempurna bagi setiap negeri seperti; Pengurusan wakaf di  negeri Kedah dilaksanakan berdasarkan Enakmen Pentadbiran Undang-undang Islam (Kedah Darul Aman) 2008 seksyen 52: “Walau apapun apa-apa peruntukan yang berlawan yang terkandung dalam mana-mana surat cara arau perisytiharan yang mewujudkan, mengawal, dan menyentuh perkara itu, Majlis hendaklah menjadi pemegang amanah yang tunggal :-

(a)  semua wakaf, sama ada wakaf am atau khas;

(b)  semua nazr am;

(c) segala jenis amanah yang mewujudkan apa-apa amanah khairat bagi menyokong dan memajukan Agama Islam atau bagi faedah orang-orang Islam mengikut hukum syarak.

Dan seksyen 53 ; Semua harta yang tertakluk kepada seksyen 52 hendaklah tanpa apa-apa pindah hak, serah hak, atau pindah milik, dan dalam hal harta tak alih sebaik sahaja didaftarkan di bawah undang-undang bertulis yang berhubungan dengan tanah, terletak hak kepada Majlis, bagi maksud wakaf, nazr am atau amanah yang menyentuh harta itu. (Bahruddin Bin Yusoh, et.al. 2555 : 31) 

Seksyen 47 dalam subseksyen (4) “ Walau apapun peraturan yang disebut dalam subseksyen (3), mana-mana pelaburan, asset atau kumpulan wang yang terletak hak pada Majlis boleh dijual, dihasilkan dan dilupuskan, dan hasil-hasil daripadanya boleh dilaburkan dari semasa ke semasa dalam apa-apa pelaburan yang dibenarkan oleh mana-mana undang-undang bertulis yang sedang berkuatkuasa bagi pelaburan wang amanah dan hukum syarak ” (Bahruddin Bin Yusoh, et.al. 2555 :  42)

4. Penubuhan Jabatan Wakaf, Zakat dan Haji pada 27 Mac 2004 oleh Kerajaan Malaysia. Tujuan jabatan ini tentang wakaf ialah untuk mewujudkan institusi wakaf yang kemas, teratur, seragam, tulus dan berkesan menurut ajaran Islam yang dapat membantu meningkatkan taraf sosioekonomi masyarakat Islam di Malaysia. Dan pada tahun 2008 kerajaan Malaysia telah tubuh Yayasan Wakaf Malaysia (YMW), yayasan ini adalah satu badan bagi menyatukan dan memajukan sumber-sumber wakaf agar dapat dijadikan sumber modal ekonomi  dan unutuk dimanfaatkan oleh umat Islam secara terbaik. (Bahruddin Bin Yusoh, et.al. 2555 :  34-35) 

5. Penerbitan Saham Wakaf oleh beberapa negeri seperti Johor, Melaka dan Selangor. Cadangan ini adalah menepati keputusan Majma’ Fiqh Islamiy pada 24 November 2005 bahawa:  “Adalah harus mewaqafkan bahagian-bahagian dan saham-saham syarikat kewangan yang diperniagakan dalam dagangan yang diharuskan oleh Syarak dengan syarat saham-saham ini beserta keuntungannya diagihkan sejajar serta mengikut syarat-syarat yang telah ditentukan oleh pewaqaf dimana ia adalah seperti nas Syarak iaitu satu kaedah yang telah disepakati oleh Ulama.” (Mohd Nazri Chik, 2007 dari internet)

6. Penerbitan Pelan Takaful Wakaf oleh Syarikat Takaful Malaysia Berhad yang menggabungkan produk Takaful di bawah kontrak Mudharabah dengan wakaf tunai sejak tahun 1997. Produk ini telah memberi manfaat kepada golongan petani, nelayan dan orang kurang upaya (OKU) melalui penerima wakaf dinamakan iaitu Yayasan Di Raja Sultan Mizan Zainal Abidin, anak yatim dan orang tua di beberapa rumah anak yatim dan orang tua, pelajar-pelajar kurang bernasib baik di beberapa buah institusi pendidikan dan lain-lain lagi. (Mohd Nazri Chik, 2007 dari internet) 

7. Pengenalan Sistem Maklumat Wakaf Berasaskan Sistem Maklumat Geografi (GISWAQF) iaitu mengambil manfaat daripada Geographic Information System (GIS) sebagaimana dicadangkan oleh sekumpulan penyelidik daripada Pusat Kajian Harta Tanah (CRES), Universiti Teknologi Malaysia. Usaha ini adalah untuk membolehkan tanah-tanah wakaf diuruskan dengan lebih mutu oleh pihak-pihak berkuasa berkaitan. (Mohd Nazri Chik, 2007 dari internet)

Dari kenyataan dan contoh pelakasaan wakaf di negera Malaysia yang diteragkan diatas, didapati bahawa negara Malaysia sangat mengambil perhatian dan memberi sumbangan terhadap wakaf dengan membentuk undang-undang terhadap  wakaf, menubuh badan-badan khas untuk mengawalkan dan memajukan  harta wakaf,  serta menetapkan wang tahunan untuk membangunkan harta-harta wakaf di Malaysia. Dengan itu, pelaksanaan wakaf  di Malaysia lebih maju dan teratur dari pelaksanaan-pelaksanaan harta wakaf di dalam mayarakat Islam Patani.

Realiti Wakaf dalam Masyarakat Islam Patani

Kalau tinjau kepada realiti wakaf dalam masyarakat Patani didapai bahawa beberapa perkara  harus diketengahkan dan ditinjau kembali.  Antaranya ialah:  


1. Masih banyak daripada kalangan umat Islam Patani yang kurang sedar tentang amalan wakaf, budaya, dan potensinya.  Selain dari itu, kefahaman wakaf  masih terbatas kepada harta yang tidak dapat dipindah, kebanyakan mereka masih faham bahawa wakaf itu  terhad kepada tanah, rumah, bangunan dan sebagainya. Sedangkan amalan wakaf yang disyarakkan ialah amalan yang mampu  membangun kemajuan sosioekonomi umat, seperti wakaf tunai, saham wakaf,  wakaf koprat dan sebagainya. 

2. Kefahaman wakaf masih terbatas juga kepada badan-badan keagamaan sahaja seperti;  masjid, sekolah agama dan sekolah TADIKA, dan manfaat atau faedah daripadanya tidak diagikhan kepada badan-badan kebajikan yang lain seperti; badan kesihatan, badan pembangunan masyarakat dan sosioekonomi umat. 

3. Tidak ada badan yang bertanggungjawab untuk merancang, mengurus, menyelaras dan membangun harta wakaf.  Kini, kita dapati bahawa harta wakaf hanya dijaga dan diamanahkan kepada ahli jawatankuasa masjid yang kurang aktif dan sebagainya.  Keadaannya sesetengah tempat badan tersebut bertanggungjawab hanya menjaga supaya tidak hilang dan tidak dikhianati sahaja. 

4. Tidak ada perundangan yang mengawal, megurus, menyelaras, dan memajukan harta wakaf. Walaupun  ada  perundangan yang disebut dalam undang-undang “ Pelantikan dan Pembubalan Ahli Jawatan Kuasa masjid dan surau, tahun Budha  2534 ”   perkara 35 dan 36 ( Kromkarn Sasna, 2539 : 19-20 ), namun undang-undang tersebut tidak meliputi bahagian pengurusan dan pemajuan harta wakaf. 

5. Kelemahan dalam persiapan masa depan umat.  Masyarakat Islam  Patani belum mempunyai perancangan masa depan mereka sendiri, kecuali apa sahaja yang dirancangkan oleh pihak kerajaan. kemungkinan perancangan yang diberi itu tidak sesuai dengan keperluan dan kepentingan penduduk di sini. 

6. Kekurangan dana untuk memajukan harta wakaf. Bagi sesetengah kawasan, tanah wakaf sangat besar dan luas tetapi tanah itu terbiar, tidak dapat manfaat kepada umat dengan sebab tiada badan yang menyumbang bagi memajukan harta wakaf itu.     

7. Ketiadaan pangkalan data yang lengkap tentang tanah wakaf. Sekarang harta yang diwakafkan itu tidak terisi maklumat-maklumat yang lengkap tentang harta wakaf  itu, walaupun ada,  tetapi maklumat itu perlu dibahrui dengan kaedah pengkalan data yang lengkap dan sempurna. 

8. Selain daripada badan-badan agama seperti; masjid dan surau, terdapat sekolah agama rakyat,  institusi pengajian tinggi Islam, dan institusi pondok juga merupakan badan yang dapat manfaat daripada harta wakaf secara langsung yang berperanan penting dalam masyarakat. Sejak dari dahulu lagi institusi ini bertanggunngjawab sebagi pendidik dan pembina generasi-generasi pelajar  yang mampu membawa Islam dan berdakwah dalam masyarakat Islam Patani khasnya, dan masyarakat Thai amnya.

Prospek Pembangunan Wakaf dalam Masyarakat Islam Patani

Untuk memajukan harta wakaf dalam masyarakat Islam Patani pada masa akan datang, penulis ingin mengemukakan beberapa perkara, antaranya ialah:

1. Dalam masyarakat Islam Patani perlu mewujudkan institusi wakaf secara rasmi, bersistem, seragam, tulus dan berkesan menurut ajaran Islam yang dapat membantu dan meningkatkan kedudukan  sosioekonomi masyarakat Islam di Patani.  Badan ini perlu didaftar dengan pihak kerajaan  baik  dalam bentuk yayasan atau sebagainya.

2. Setelah mewujudkan institusi wakaf, seterusnya kita perlu juga mengumpul semua data atau maklumat tentang harta-harta wakaf yang ada sekarang, dan dikemaskan data itu menurut sistem maklumat yang terkini. 

3. Mewujudkan dan meluaskan pelaksaan wakaf tunai yang dikumpul simpanan di dalam satu tabung amanah di bawah pengurusan nazir yang diamanahkan supaya mengurus wakaf ini bagi tujuan kebajikan dan manfaat umat.  Para ulama’ di zaman silam telah menggunakan istilah wakaf ad-darahim atau wakaf ad-dananir iaitu wakaf menggunakan wang dirham atau dinar dalam kehidupan mereka.  Secara umumnya wakaf tunai ini dilaksanakan adalah bertujuan untuk mengumpulkan dana dari kalangan umat Islam yang kemudianya dapat dimanfaatkan bagi kepentingan pembangunan dan kebajikan umat.

4. Umat Islam dalam masyarakat Patani, perlu mempelbagaikan cara untuk pewakaf, seperti; wakaf Tunai, kutipan melalui potongan gaji bulanan, dan mendepositkan tunai ke salah satu akaun bagi badan-badan wakaf. (Azri bin Ahmad, 2009: 10)   Bagaimanapun, kesedaran masyarakat Islam Patani mengenai amalan berwakaf, lebih-lebih lagi berwakaf menggunakan wang tunai amat rendah. 


5. Mewujudkan aktiviti dakwah dan penerangan untuk menjadi tradisi masyarakat tentang wakaf.  Oleh itu perlu mewujudkan pelbagai program dan aktiviti diatur sepanjang tahun bertujuan  untuk menyebarluaskan amalan wakaf kepada masyarakat Islam Patani agar mewujudkan masyarakat yang arif tentang ibadah ini. Program-program ini seperti;  khutbah di masjid-masjid, ceramah dan forum kepada masyarakat, dan sebagainya. (Ahmad Shahir Bin Makhtar, 2009: 110)

6. Meningkatkan kesedaran berwakaf di kalangan masyarakat Patani melalui aktiviti promosi media massa berterusan, agar dapat membudayakan ibadah wakaf di kalangan masyarakat, pelbagai promosi perlu dilaksanakan sepanjang tahun bertujuan untuk menambahkan kutipan wakaf, di antara aktiviti itu seperti; Mengedarkan kenyataan akhbar kepada pihak media sekurang-kurangnya tiga kali sebulan untuk melaporkan serta menyebarkan segala aktiviti, mengadakan sesi sidang akhbar bagi aktiviti tertentu, temubual khas dalam program-program di stesen radio dan TV, dan membawa pihak media membuat lawatan ke projek agihan wakaf serta rumah-rumah penerima wakaf. (Ahmad Shahir Bin Makhtar, 2009 : 110)

7. Masyarakat Islam perlu merancang masa depan umatnya dengan pilihan dan perancangan  mereka sendiri, menyelaraskan dengan pihak berkuasa baik  diperingkat wilayah  ataupun peringkat negara, agar umat Islam di Patani akan setanding dengan umat yang maju. Dan perancangan itu mesti mencakupi semua bidang kehidupan  mereka; pendidikan dan pelajaran, social, politik, ekonomi, dan sebagainya.

8. Institusi-institusi pendidikan Islam yang dibina atas tanah wakaf dalam masyarakat Patani, perlu memainkan  peranan lebih besar dari yang ada sekarang, kerana ia adalah institusi bagi  harapan umat untuk merealisasikan syari’at dan menjaga kehidupan masyaraka Islam. Selain dari itu, pihak bertanggunjawab dalam institusi pendidikan perlu bezakan diri mereka diantara; pewakaf, nazir, dan penerima wakaf,  serta menjaga harta wakaf dengan baik, beramanah, lebih sistematik, tersusun, dan berkesan.   

Kesimpulan

Wakaf adalah satu ibadah yang digalakkan supaya mendekatkan diri kepada Allah (  Dalam masa yang sama harta wakaf adalah kepunyaan Allah ( yang mesti dijaga dengan baik dan beramanah, dan harta wakaf itu juga perlu digiatkan untuk mengembalikan fungsinya, seperti; mewujudkan badan wakaf  bertaraf rasmi untuk mengumpul harta wakaf menjadi satu tabung amanah, menghayati wakaf tunai melalui cara dakwah dan promosi dalam media massa, memperkemaskan pentadbiran dan pengurusan harta wakaf,  membangunkan sistem maklumat tentang harta wakaf yang sempurna, melibatkan pembangunan tanah wakaf dalam perancangan dan pembangunan masyarakat Islam di peringkat wilayah dan negara, membangunkan harta wakaf dengan kaedah  istibdal, dan menyedarkan umat Islam tentang wakaf dan potensinya dalam memajukan masyarakat. Dari usaha ini akan mengukuhkan taraf sosioekonomi masyarakat Islam Patani, Insya Allah. 

